
愛猷識理達剌曰君之將擴廓帖木兒自太原奔潰後今

年四月七日復大敗于定西遁去已命將追捕旦夕必擒

近獲徹里帖木兒乃君舊所用人特令致書適元史吿成

朕以令先君爲三十餘年之主不可無謚以垂後世用謚

曰順已著于史君之子買的里八剌亦封崇禮侯歲給食

祿及其來者與之同居無恙但不知君之爲況何如進退

之閒其審圖之

十一月壬辰左副將軍李文忠等班師凱旋至龍江　車

駕出勞于江上○時大將軍徐達等征西師亦旋丞相李

善長率首官上表賀丙申詔大封功臣命大都督府兵部

錄止諸將功績吏部定勛爵户部備賞物禮部定禮儀工

部造鐵劵翰林院撰制誥丁酉　上御奉天殿　皇太子

親王侍丞相率文武百官列舟墀左右召諸將諭之曰汝

等咸聽朕言今日定封行賞非出已私皆放古先王之典

籌之二年以征討未暇故至今日其爵賞次第皆朕所自

定至公無私如左丞相李善長雖無汗馬之勞然事朕最

久供給軍食未嘗缺乏右丞相徐達朕起兵時卽從征討

摧堅撫順勞勛居多此二人者已列公爵宜進封大國以

示褒嘉餘悉據功立封書云德懋𢡟官功懋懋賞今日所

定若爵不稱德賞不酬功卿等宜廷論之無得復有後言

--

乃進封李善長太師韓國公食祿四千石　徐達太傅魏

國公食祿五千石　封常遇春子茂鄭國公　李文忠曹

國公　馮勝宋國公　鄧愈衛國公並食祿三千石　封

湯和中山侯　耿炳文長興侯　吳良江陰侯　廖永忠

德慶侯　傅友德潁用侯　趙庸南雄侯　楊璟營陽侯

郭興鞏昌侯　顧時濟寧侯　吳禎靖海侯　唐勝宗延

安侯　陸仲亨吉安侯　費聚平凉侯　周德興江夏侯

陳德臨江侯　華雲龍淮安侯　胡廷瑞豫章侯　朱亮

祖永嘉侯　韓政東平侯　兪通海南安侯　康茂才子

鐸蘄春侯並食祿一于五百石　王志六安侯　鄭遇春

滎陽侯　曹良臣宣寧侯　曹彬宜春侯　梅思祖汝南

侯　陸聚河南侯並食祿九百石　華高廣德侯食祿六

百石並賜鐵劵子孫世襲李善長賜號開國輔運推誠守

正文臣徐達而下並授開國輔運推誠宣力武臣　封汪

廣洋忠勤伯　劉基誠意伯食祿二百四十石爵止其身

不世襲餘功臣授都督指揮等職有差是日也仍徧賜諸

大臣功臣綺帛惟李善長徐達賜文綺及帛百匹其餘有

差○追封故功臣馮國用郢國公　兪通海虢國公　丁

德興濟國公　加封耿再成泗國公

　〈按鐵劵之制其形如瓦面刻誥文皆鐫免罪滅死俸祿之數字嵌以金一時功臣鐵劵數十其文不能悉錄姑〉

